
ᐊᖏᔪᖅᑲᐅᑏᑦ ᑎᒃᑯᐊᖅᑕᐅᔪᑦ ᓄᓇᕗᑦ ᒐᕙᒪᒃᑯᖏᓐᓄᑦ 
 

ᐃᖃᓗᐃᑦ, ᓄᓇᕗᑦ (ᒪᐃ 14, 2009) - ᓯᕗᓕᖅᑎ ᐄᕙ ᐋᕆᐊᒃ ᐅᓪᓗᒥ ᐅᖃᐅᓯᖃᖅᑲᐅᔪᖅ 
ᑎᒃᑯᐊᖅᑕᐅᓂᖓᓂᒃ ᐹᑉ ᓛᖕ ᒥᓂᔅᑕᐅᑉ ᑐᒡᓕᐊᓄᑦ ᐱᕙᓪᓕᐊᔪᓕᕆᔨᒃᑯᓐᓄᑦ ᐃᖏᕐᕋᔪᓕᕆᔨᒃᑯᓄᓪᓗ. 
 

ᒥᔅᑕ ᓛᖕ ᐃᖅᑲᓇᐃᔭᖅᓯᒪᔪᖅ ᓇᒻᒥᓂᖃᖅᑎᐅᓂᕐᒧᑦ, ᓇᒻᒥᓂᖃᖅᑎᐅᔪᑦ ᐱᕙᓪᓕᐊᑎᑕᐅᒐᓱᐊᕐᓂᖏᓐᓄᑦ, 
ᓄᓇᓕᓐᓂᓗ ᐱᕙᓪᓕᐊᔪᓕᕆᓂᕐᒧᑦ ᐊᕐᕌᒍᐃᑦ 40 ᐅᖓᑖᓄᑦ. ᐊᔾᔨᒌᖏᑦᑐᓂᒃ ᐱᓕᕆᐊᖃᖅᓯᒪᓂᖓ 
ᖃᓄᑐᐃᓐᓇᖅ ᓇᒻᒥᓂᖃᖅᑎᐅᓯᒪᓪᓗᓂ ᐃᖅᑲᓇᐃᔭᖅᓯᒪᓪᓗᓂᓗ ᐊᖏᔪᓂ ᑎᒥᐅᔪᓂ. ᓄᓇᕗᒻᒥᐅᑕᐅᓯᒪᔪᖅ 
1982-ᒥᓂᑦ ᐊᒥᓱᓂᓪᓗ ᐊᔾᔨᒌᖏᑦᑐᓂᒃ ᐃᖅᑲᓇᐃᔮᖃᖅᓯᒪᔪᖅ, ᐊᕐᕌᒍᓂᒃ 7-ᓂᒃ ᐊᖏᔪᖅᑳᖑᓚᐅᖅᓯᒪᔪᖅ 
ᕿᑭᖅᑖᓗᒻᒥ ᓇᒻᒥᓂᖃᖅᑎᐅᔪᑦ ᑲᑐᔾᔨᖃᑎᒌᖏᓐᓄᑦ ᐃᒃᓯᕙᐅᑕᐅᓯᒪᓪᓗᓂᓗ ᓄᓇᕗᒻᒥ ᑎᒥᐅᔪᑦ 
ᓴᖅᑭᔮᖅᑎᑦᓯᓂᖏᓐᓄᑦ ᑲᑎᒪᕐᔪᐊᖅᑎᑦᓯᖃᑦᑕᕐᓂᖏᓐᓄᓪᓗ. ᐊᕐᕌᒎᓯᒪᔪᓂᒃ ᖁᓕᓂᒃ, ᐊᐅᓚᑦᓯᔨᐅᓯᒪᔪᖅ 
ᕿᑭᖅᑖᓗᒻᒥ ᓇᒻᒥᓂᖃᖅᑎᐅᔪᓂᒃ ᐱᕙᓪᓕᐊᑎᑦᓯᓂᕐᒧᑦ ᑎᒥᐅᔪᓂ. 
 

ᐲᑕ ᑕᑉᑑᓇ, ᒥᓂᔅᑕ ᐱᕙᓪᓕᐊᔪᓕᕆᔨᒃᑯᓐᓄᑦ ᐃᖏᕐᕋᔪᓕᕆᔨᒃᑯᓄᓪᓗ, ᑐᙵᓱᑦᑎᑦᓯᓚᐅᖅᑐᖅ 
ᑎᒃᑯᐊᖅᑕᐅᓂᖓᓂᒃ ᐅᖃᖅᓯᒪᓪᓗᓂᓗ “ᑖᒃᑯᐊ ᒐᕙᒪᐅᔪᑦ ᐊᑦᓱᕉᑎᖃᕈᒪᒻᒪᑕ, ᑕᒪᑦᑕ: ᑲᑐᔾᔨᓗᑕ ᐋᖅᑭᑦᓱᐃᓗᑕ 
ᓯᕗᓂᑦᓴᑎᓐᓂᒃ, ᐃᑲᔪᖅᓱᐃᓂᖅ ᓄᓇᓕᓐᓃᖔᖅᑐᓂᒃ, ᒪᑭᑕᔾᔪᑕᐅᒍᓐᓇᖅᑐᓂᒃ ᑮᓇᐅᔭᓕᐅᕈᑕᐅᒍᓐᓇᖅᑐᓂᒃ. ᐹᑉ 
ᓛᖕ ᐊᕐᕌᒍᕋᓴᕐᓂᒃ ᐱᓕᕆᐊᖃᖅᓯᒪᓂᖓ ᐱᕙᓪᓕᐊᑎᑦᓯᓂᕐᒧᑦ ᓇᒻᒥᓂᖃᖅᑎᐅᔪᓂᒃ ᓄᓇᓕᓐᓂᓗ 
ᐱᕙᓪᓕᐊᔪᓕᕆᓂᕐᒥᒃ ᐃᑲᔪᕐᓂᖃᕐᓂᐊᖅᑐᑦ ᒐᕙᒪᐅᔪᓂᒃ ᐱᓕᕆᖃᑎᖃᑦᓯᐊᕈᓐᓇᖁᓪᓗᒋᑦ ᓇᒻᒥᓂᖃᖅᑎᐅᔪᓂᒃ 
ᓄᓇᕗᒻᒥᐅᓕᒫᓂᓪᓗ ᑕᑯᔪᒪᔭᑦᑎᓐᓄᑦ ᑲᒪᒐᓱᐊᖅᑎᓪᓗᑕ.” 
 

ᓯᕗᓕᖅᑎ ᖁᔭᓕᓚᐅᖅᑐᖅ ᕉᔅᒥᐊᓕ ᑮᓇᐃᓐᓇᕐᒧᑦ, ᒫᓐᓇᐅᔪᖅ ᒥᓂᔅᑕᐅᑉ ᑐᒡᓕᐊ ᐱᕙᓪᓕᐊᔪᓕᕆᔨᒃᑯᓐᓄᑦ 
ᐃᖏᕐᕋᔪᓕᕆᔨᒃᑯᓄᓪᓗ, ᐃᖅᑲᓇᐃᔮᖃᖅᓯᒪᓂᖓᓄᑦ ᐊᕐᕌᒎᓯᒪᔫᓐᓂᒃ ᒪᕐᕉᓐᓂᒃ. ᒥᔅ ᑮᓇᐃᓐᓇᖅ 
ᐊᑦᓱᕉᑎᖃᑦᓯᐊᖅᓯᒪᓪᓗᓂ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑎᐅᓯᒪᔪᖅ, ᐃᖅᑲᓇᐃᔭᖅᓯᒪᓪᓗᓂ ᒐᕙᒪᒃᑯᖏᓐᓄᑦ 
ᓄᓇᑦᓯᐊᕐᒥ ᓄᓇᕗᒻᒥᓗ, ᐊᕐᕌᒍᐃᑦ ᐊᕙᑎᑦ ᐅᓪᓗᒥᒧᑦ. 
 
ᒥᔅ ᑮᓇᐃᓐᓇᖅ ᐅᖃᖅᓯᒪᔪᖅ “ᖁᕕᐊᒋᔭᖃᖅᓯᒪᔪᖓ ᖁᕝᕙᐸᓪᓕᐊᔪᓂᒃ ᐃᖅᑲᓇᐃᔮᖃᖅᓯᒪᓪᓗᖓ ᓄᓇᕗᑦ 
ᒐᕙᒪᒃᑯᖏᓐᓂ. ᐃᓱᒪᓕᐅᕈᑎᖃᖅᓯᒪᒐᒪ ᓄᑖᒥᒃ ᑐᕌᒐᖃᕈᒪᓕᖅᑐᖓ ᐃᓅᓯᕐᓂ, ᐃᓕᓐᓂᐊᕆᐊᓛᖅᑐᖓ 
ᐅᑭᐊᑦᓵᖅ.” 
 

ᓯᕗᓕᖅᑎ ᐅᖃᐅᓯᖃᓚᐅᕐᒥᔪᖅ ᑎᒃᑯᐊᖅᑕᐅᓂᖓᓂᒃ ᔮᔅᒦᓇ ᐱᐸ ᐱᕙᓪᓕᐊᔪᓕᕆᓂᕐᒧᑦ ᑎᑎᕋᖅᑎᐅᓂᕐᒧᑦ 
ᓯᕗᓕᖅᑎᒧᑦ. ᒥᔅ ᐱᐸ ᐃᖅᑲᓇᐃᔭᖅᓯᒪᔪᖅ ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓄᑦ ᐃᓄᓕᕆᔨᒃᑯᓄᓪᓗ 
ᑐᑭᒧᐊᑦᑎᑦᓯᔨᐅᓪᓗᓂ ᑐᓴᕋᑦᓴᓕᕆᓂᕐᒧᑦ. ᐃᖅᑲᓇᐃᔮᖃᖅᓯᒪᒻᒥᔪᖅ ᓄᓇᕗᒻᒥ ᒐᕙᒪᒃᑯᖏᓐᓂ 2003-ᒥᓂᑦ 
ᑐᓴᕋᑦᓴᓕᕆᓂᕐᒧᑦ ᖃᐅᔨᒪᔨᑕᐅᓂᕐᒧᑦ, ᐅᑯᓇᓂᓗ ᖁᓪᓕᖅ ᐊᐅᓚᔪᓐᓇᐅᑎᓕᕆᔨᒃᑯᓐᓂ ᒐᕙᒪᓕᕆᔨᒃᑯᓂᓗ. 
 

ᓯᕗᓕᖅᑎ ᐋᕆᐊᒃ ᐅᖃᖅᓯᒪᔪᖅ “ᖁᕕᐊᑦᑐᖓ ᔮᔅᒦᓇ ᐃᓚᒋᔭᐅᓂᐊᓕᕐᖓᑦ ᐃᖅᑲᓇᐃᔭᖅᑎᑦᓯᐊᕙᓐᓄᑦ 
ᒥᓂᔅᑕᐃᑦ ᐊᓪᓚᕝᕕᖏᓐᓂ. ᑲᑐᔾᔨᓗᑕ, ᑲᔪᓯᒍᑎᖃᕐᓂᐊᖅᑐᒍᑦ ᖃᐅᔨᒐᓱᐊᖃᑎᒌᓪᓗᑕ 
ᐱᐅᓯᕚᓪᓕᕈᑕᐅᒍᓐᓇᖅᑐᓂᒃ ᐅᖃᖃᑎᒌᖃᑎᖃᕐᓂᒃᑯᑦ ᓄᓇᕗᒻᒥᐅᓂᒃ. ᑭᖑᕝᕕᖅᑕᖓᑦ, ᑭᐅᕋᓐ ᖃᑉᓗᓇ, 
ᐃᑲᔪᕐᓂᖃᒻᒪᕆᓚᐅᖅᑐᖅ ᒐᕙᒪᒃᑯᓐᓂᒃ ᑐᓴᐅᒪᑎᑦᓯᒍᓐᓇᖁᓪᓗᒋᑦ ᑭᒃᑯᑐᐃᓐᓇᕐᓂᒃ ᖁᔭᒋᔭᕋ ᐃᑲᔪᖅᓯᒪᓂᖓᓄᑦ 
ᐃᖅᑲᓇᐃᔮᖃᖅᓯᒪᓂᖓ ᐊᕐᕌᒎᓯᒪᔫᓐᓂᒃ ᒪᕐᕉᓐᓂᒃ.’ ᒥᔅ ᖃᑉᓗᓇ ᐃᖅᑲᓇᐃᔭᓕᖅᑐᖅ ᓄᓇᕗᑦ ᒐᕙᒪᒃᑯᖏᓐᓂ 
ᑐᑭᒧᐊᑦᑎᑦᓯᔨᐅᓂᕐᒧᑦ ᓄᓇᖃᖅᑳᖅᑐᒥᓂᓕᕆᓂᕐᒧᑦ ᐅᑭᐅᖅᑕᖅᑐᒥᐅᑕᐅᖃᑎᒌᑦᑐᓕᕆᓂᕐᒧᓪᓗ. 
 

ᒥᔅ ᐱᐸᐅᑉ ᑎᒃᑯᐊᖅᑕᐅᓂᖓ ᐱᒋᐊᓛᖅᑐᖅ ᒪᐃ 21, 2009 ᐊᒻᒪᓗ ᒥᔅᑕ ᓛᖕ ᐱᒋᐊᓛᖅᑐᓂ ᔫᓂ 22, 2009. 

